
Här Claude Wiseler
President vun der Chamber 

Lëtzebuerg, de 26. Abrëll 2024

Här President, 

Esou wéi d‘Chambersreglement et virgesäit, bieden ech Iech, dës parlamentaresch Fro 
iwwert d’Waardelëschte bei de Kompetenzzentren un den Här Minister fir 
Educatioun, Kanner a Jugend weiderzeleeden. 

Am Joer 2018 ass den aktuelle System vu Kompetenzzentre gegrënnt ginn, mam Zil fir 
d’Inklusioun vu Kanner mat spezifesche Besoinen an eisem Bildungssystem ze 
verbesseren. Déi oft ze laang Delaie bei der Prise en charge a beim Diagnostik vun de 
Kanner waren ee vun den Haaptkritikpunkte bei der Evaluatioun vun de 
Kompetenzzentren, déi an de leschte Jore gemaach gouf. Hei mécht den 
Educatiounsministère Efforten, fir d’Prozeduren ze beschleunegen a Verbesserungen 
z’erreechen.  

Eis gouf zougedroen, dass et a verschiddene Kompetenzzentren Waardelëschte géif 
ginn, respektiv dass Kanner wéinst engem Manktem u Plazen net oder net direkt kéinten 
en charge geholl ginn.  

An der parlamentarescher Fro No 6295 aus dem Juni 2022 krut den Här 
Educatiounsminister schonn d’Fro gestallt, ob et esou Fäll gëtt. An der Äntwert huet de 
Minister awer keng kloer Ausso heizou gemaach. Hei ass ze bemierken, dass dës 
parlamentaresch Fro d’Suite vun enger erweiderter Fro zu dem selwechten Thema 
duerstellt, déi schonns am Juli 2021 an der Chamber debattéiert gouf, a wou déi 
selwecht Fro opgeworf gouf.  

Déi national Inklusiounskommissioun (CNI) gëtt saiséiert mat all Demande fir eng 
spezialiséiert Interventioun oder Beschoulung. Si befënnt iwwert dës Demanden an 
decidéiert, wéi ee Kompetenzzentrum mat engem Diagnostik chargéiert gëtt.  

An dësem Kontext erlaben ech mer et follgend Froen un den Här Minister ze stellen : 

1. Féieren een oder méi Kompetenzzentre Waardelëschte fir Kanner, déi vun
der CNI u si verwise goufen ? Wa jo, wéi en Zenter respektiv wéi eng
Zentren féieren esou Lëschten?

2. Wéi vill Kanner, fir déi d’CNI eng Prise en charge duerch e Kompetenzzenter
decidéiert huet, waarden aktuell op en Diagnostik, respektiv op eng
spezialiséiert Interventioun oder Beschoulung duerch e
Kompetenzzenter ?

3. Wann et Waardelëschte ginn, respektiv wa Kanner net kënnen en charge
geholl ginn, wat sinn dann d’Grënn dofir ? Gëtt et Kompetenzzentren, déi
aktuell net genuch Personal oder Raimlechkeeten hunn ?

4. Wéi vill Kanner waarden aktuell op eng Decisioun vun der CNI, wat hir Prise 
en Charge duerch e Kompetenzzenter ugeet ? 

 

5. Wéi vill Fäll huet d’CNI an de leschten dräi Joer traitéiert ? A wéi ville Fäll 
gouf eng Decisioun geholl?  
 

6. Mat Bléck op déi verschidden Decisiounen, déi d’CNI kann huelen: 
a. Wéi vill Kanner gi stationär an engem Kompetenzzenter oder an 

enger Antenn vun engem Kompetenzzenter betreit? 

b. Fir wéi vill Kanner gouf eng ISA (intervention spécialisée 
ambulatoire) decidéiert? 

c. A wéi ville Fäll huet d’CNI eng Berodung vum Léierpersonal 
(Conseil oder Guidance) decidéiert, ouni zousätzlech direkt 
Interventioun vun enger drëtter Persoun beim Kand ? 

 

Mat déiwem Respekt,  

 
Meris SEHOVIC 
Députéierten 

 



 

 

 

Äntwert vum Minister fir Educatioun, Kanner a Jugend, Claude Meisch, op d’parlamentaresch Fro 

Nr. 663 vum honorabelen Deputéierte Meris Sehovic 

 

Ad 1) an 3)  

Den Dispositif fir Schüler mat spezifesche Besoine wiisst kontinuéierlech mat de Besoinen, déi vun 

deene jeeweilegen Instanzen identifizéiert ginn. Dat huet dozou gefouert, datt en deene leschte Jore 

konsequent nei Poste geschafe goufen a méi Personal agestallt ginn ass an et esou keng 

Waardelëschte gëtt. 

Nieft dem Recrutement vum Personal goufen an deene leschte Joren och eng Rei un neien 

Infrastrukture geschaf. Fir d’Rentrée 2023/2024 sinn zum Beispill Raimlechkeeten zu Suessem, 

Esch/Uelzecht, Schuller a Bierchem dobäi komm. Fir d’Rentrée 2024/2025 sinn ënnert anerem 

weider Raimlechkeeten zu Iechternach, zu Rued-Sir, zu Monnerech an zu Déifferdeng geplangt. Och 

an deene kommende Jore sinn weider Projete geplangt. Esou wei am Regierungsprogramm 

ugekënnegt, wäert d’Offer vun de Kompetenzzentre weiderhi konsequent wuessen an 

dezentraliséiert ginn. 

Ad 2), 4) a 5)  

Aktuell sinn eng ronn 400 Diagnostics spécialisés duerch e Kompetenzzentrum amgaangen. An de 

leschten dräi Joer huet d’CNI 7.077 Dossieren traitéiert. All Dossier féiert och ëmmer zu enger 

Decisioun. Net an all Fall ergëtt sech awer d’Noutwendegkeet fir eng Prise en charge duerch e 

Kompetenzzentrum. Beim Diagnostic geet et virun allem dorëms, an enger éischter Phas ze 

ermëttelen, ob d’Kand respektiv dee Jonke spezifesch Besoinen huet, a wa jo, wéi eng.  

Doriwwer eraus geet et nieft dem Erfaasse vu potentielle spezifesche Besoinen an der Phas vum 

Diagnostic dorëms, déi gëeegenste Moossnamen ze identifizéieren an dës dann den Elteren oder 

dem erwuessene Schüler ze proposéieren. D’Zil ass et, Moossnamen unzebidden, déi et dem Schüler 

erméiglechen, sech beschtméiglech ze entwéckelen an a sengem schoulesche Parcours 

virunzekommen.  

Ad 6)  

Am Schouljoer 2022/2023 goufen 906 Schüler an enger Klass vun engem Kompetenzzentrum 

beschoult an 1.213 Kanner goufen ambulant (intervention spécialisée ambulatoire) vun engem 

Kompetenzzentrum begleet. Berodunge vum Léierpersonal oder den Elteren duerch e 

Kompetenzzentrum kënnen ouni Decisioun vun der CNI geschéien, sou datt dës vun der CNI och net 

erfaasst ginn. Eltere kënne sech direkt un e Kompetenzzentrum wennen. Enseignantë kënnen dofir 

iwwert déi jeeweils zoustänneg Inklusiounskommissioun (CI) fueren. 

Lëtzebuerg, den 11. Juni 2024 

 

De Minister fir Educatioun, 

Kanner a Jugend 

 

(s.) Claude MEISCH 




